
масъулияти чекланган жамият. 

Kirish. Etyudlar ustida ishlash orqali bо‘lajak rejissorlarning kasbiy bilim va 

kо‘nikmalarini, ijodiy va badiiy tafakkurini rivojlantirish teatr reformatori 

K.S.Stanislavskiyning “agarda”, “berilgan shart-sharoitda” ta’limotiga asoslanib bajarilgan 

dastlabki ijodiy jarayon bо‘lib, о‘z nazariyasi va amaliyotiga, о‘qitish metodikasiga ega 

pedagogik jarayondir. 

Etyudlar ustida ishlashda (bir kishilik, juft, ommaviy etyudlar) talabalar oldida yangi 

murakkab vazifalar paydo boʻladi. Bu jarayonda ijodning barcha elementlarigina emas, balki 

soha boʻyicha olingan ilk bilimlar mustahkamlanib, keyingi bosqich uchun asos boʻladi.  

Etyud – hayotdan olingan bir voqea boʻlib, dialoglarsiz xatti-harakatda ijro etiladi. Etyud 

– lotincha soʻzdan olingan boʻlib “mashq”, “mashgʻulot” kabi ma’nolarni bildirib, teatr 

pedagogikasida aktyorlik texnikasini rivojlantirish va takomillashtirish uchun xizmat qiluvchi 

janrdir. Hayotiy haqiqat asosida harakatga asoslangan, kam soʻzli, dialogsiz, dramaturgiya 

komponentlarini mujassam etgan kichik koʻrinish [6, 137]. 

Mavzuga oid adabiyotlar tahlili. Etyudlar orqali bо‘lajak rejissorlarning kasbiy bilim 

va kо‘nikmalarini takomillashtirish yuzasidan pedagog-rejissorlar J.Mahmudov [5], 

B.Sayfullayev [7], R.Usmonov [8], F.Ahmedov [1; 2], F.Egamberdiyev [3] kabilar teatr ta’limi 

amaliyotiga joriy etilgan о‘quv metodik adabiyotlarida etyudlar nazariyasi, rejissorlik va 

aktyorlik mahoratini takomillashtirishda etyudlardan foydalanishning ijodiy uslublari, 

etyudlar ustida ishlashning amaliy va ijodiy ahamiyatini tadqiq etgan. 

Etyud oʻz ichiga dramaturgiyaning asosiy komponentlarini oladi. Dramaturgiyaning 

asosiy komponentlariga voqea, qarama-qarshiliklar kiradi va ular kompozitsion tuzilishga ega 

boʻlishi kerak, bir soʻz bilan aytganda dramatik asar uchun kerakli boʻlgan barcha jihatlar 

etyudda mujassam boʻlishi kerak. 

Etyud deyarli soʻzsiz harakat asosiga quriladi, ammo ba’zi hollarda bitta-ikkita soʻzlarni 

ishlatish mumkin, masalan: allo, salom, xayr, yoʻq, xoʻb boʻladi va h.k. soʻzlarni shunday ishlatish 

kerakki u dialogga aylanmasligi kerak. Etyud sahna san’atini endigina oʻrganayotgan ijrochi 

uchun eng muhim bosqichlardan hisoblanadi.  

Rejissorlik sohasini egallashni oʻziga maqsad qilib qoʻygan har qanday ijrochi ijod yoʻliga 

etyudlar orqali kirib boradi. Etyudlar esa aktyorlik mahoratini oʻrganish va oʻzlashtirishning 

asosi hisoblanib, rejissor-aktyorni tarbiyalovchi vositalardan biridir. 

Tahlil va natijalar. Etyud ustida ishlash talabalarning ijodiy tasavvurlari va 

fantaziyalarini kuchaytiradi, mahorat texnikasini rivojlantiradi. Etyud yaratish uch bosqichdan 

iborat:  

I – bosqich. Etyudning ssenariysini yaratish. Bunda pedagog tomonidan vazifa etib 

berilgan yoki talaba tomonidan oʻylangan gʻoya va fikr qogʻozga tushirilib, ssenariy holatiga 

keltiriladi. Etyuddagi har bir xatti-harakat holati alohida boʻlaklarga ajratilib yoziladi. Masalan 

sahnaga yigit chiqib keldi. U atrofni kuzatdi. Bu birinchi boʻlak boʻlsa, asosiy voqeaning 

boshlanishi yoqtirgan qizini koʻrib qolishi, begona odamni koʻrib qolishi va oʻsha paytdagi holat 

va xatti-harakatlar ikkinchi boʻlakda yoritiladi va h.k.  

II – bosqich. Yozilgan ssenariyni sahnalashtirish uchun obrazli yechimini topish. Ya’ni 

ssenariyni sahnalashtirishda original topilmalarga e’tibor berish, ishtirokchining obrazi 

tasnifini toʻgʻri tanlash kerak. 

III – bosqich. Yozilgan ssenariyni va topilgan sahnalashtirishning obrazli yechimini 

sahnaga olib chiqish va ishtirokchilar bilan ishlay olish malakasi [6, 138]. 

Etyudlar badiiy adabiyot asarlari asosida ham tayyorlanishi mumkin. U holda etyud 

uchun badiiy asarning syujeti asos qilib olinadi. Talaba-rejissorlar mustaqil yaratgan etyud 

ssenariysi ularning ijodiy tafakkurini takomillashtirsa, badiiy adabiyot asosida yaratilgan etyud 

talabaning badiiy tafakkurini rivojlantiradi. 

Koʻrinib turibdiki etyudlar asosan talaba-rejissorlar tomonidan mustaqil ishlanadi va 

pedagog koʻrigiga namoyish etiladi. Yuqoridagi uchta bosqich asosida etyud tayyorlanadi. 

Etyudlar jiddiy, komik, fantastik usullarda ishlanishi mumkin. Etyudni sahnalashtirishda uning 

janrini belgilash talaba-rejissorning yutugʻi hisoblanadi. 

Etyud talaba-rejissor uchun – birinchi kichik tugallangan spektakl boʻlib, oʻzining oliy 

maqsadi, emotsionalligi, janr boʻyicha hal etilganligi bilan ajralib turadi, u chiroq va musiqiy 

bezakli tomoshadir. 

Talaba-rejissor etyud ssenariysini yaratishda berilgan shart-sharoitni aniq koʻrsatishi 

lozim. Bular: harakat qaysi vaqtda boʻlib oʻtishi. Ya’ni harakatning vaqti, tongdami, kechasi va 

h.k.; harakat qayerda boʻlib oʻtadi. Ya’ni qanday joyda, hovlidami, oʻrmondami yoki dengizda.; 

kim ishtirok etadi. Har bir ishtirokchiga qisqacha tasnif beriladi. Uning yoshi, kasbi va xarakteri 

va h.k.; nima boʻlib oʻtadi. Ya’ni etyud ma’nosining qisqacha harakat mazmuni, uning fabulasi, 

syujeti, maqsadi koʻrsatilib, bu harakat nima uchun amalga oshirilayotganligi hal etiladi. 

Qahramonlarning harakati koʻrsatiladi [1, 277] 

Etyud har xil syujet asosida qurilishi mumkin. Bu yerda sekin-astalik bilan mashqdan 

harakatga oʻtib, bir vaqtning oʻzida rejissorlik va aktyorlik fikr qilish qobiliyatini rivojlantiradi. 

Etyudni sahnalashtiruvchi talaba-rejissor bevosita sahnalashtirish jarayonida 

quyidagilarga amal qilishi lozim [1, 278-279]: 

– ishni sahna kengligidagi oʻyinni tashkil qilish, ya’ni berilgan shart-sharoitni amalga 

oshirish va aniqlashtirishdan boshlab, sahna kengligiga (sahna maydoniga) rejissorlik va 

aktyorlik nuqtai nazardan qarab, ular oʻrtasida prinsipial farq borligini koʻzda tutish kerak, 

ijrochi oʻz tanasining kenglikdagi harakati uchun maydonning qulayligiga qaraydi. 

– joy, vaqt harakati va muhitning obrazli yechimini izlashni boshlab, maydonni toʻsib 

qoʻymaslikka harakat qilib, 2-3 aniq bezakning detalini topish lozim. Sahna kengligini shunday 

tashkil qilish lozimki, unda ta’sirchan effekt va harakat muhiti yetarlicha ta’sirchan boʻlishi 

lozim. Har qanday sahnalashtirish effektlaridan – tovush, musiqa, chiroq va h.k.lardan 

foydalanishga ruxsat berildi. 

– ijrochilar harakatiga ayniqsa katta ahamiyat berib, ularning harakatini faollashtirish 

lozim, buning uchun berilgan shart-sharoitni jadallashtirib, har bir parchada ijrochi uchun 

toʻgʻri topshiriqlar topish kerak. 

Bir kishilik etyudlarda mavjud qonun-qoidalarga juft etyudlarda ham amal qilinib, oʻquv 

topshiriqlari bir muncha murakkablashib, bir qancha yangi tushuncha va elementlarni egallash 

talab qilinadi. 

Juft etyudlardagi muloqot jarayonida, harakat qilayotgan qahramonlarning turli 

qarashlari toʻqnashuvi, intilishlari, harakat rivojida qarama-qarshilikni keltirib chiqarib, uzviy 

kurash jarayonini yuzaga keltiradi. 

Shunday boʻlishiga qaramay, ular xatti-harakatlarining turli maqsadlarini rivojlantirsa 

ham, ishtirokchilar bir-birlarisiz mustaqil harakat qila olmaydilar. Chunki, asarning yetakchi 

harakatdagi voqealar rivojida ular bir-biriga uzviy bogʻlangan boʻladi. Shuning uchun etyudning 

yetakchi xatti-harakatini rejalashtirayotganda har bir ijrochining qaysi harakati bir xil voqeani 

yuzaga keltirishini aniqlab olishi kerak. 

Bundan tashqari, juft etyudda, har bir qahramonning ma’lum mavzusi boʻlib, uning 

mavzusi oliy maqsadda oʻz aksini topib, aniq xatti-harakatlarda namoyon boʻladi. Juft 

etyudlarda parallel ravishda ikki mavzu rivojlanadi. Ikki mavzuning aloqasini tushunish 

unchalik oson ish emas. Bu ikki mavzuning toʻqnashuvi natijasida qarama-qarshilikda, juft 

etyudning asosiy gʻoyasi vujudga keladi. Bu vaziyatda biz bosh qahramonning harakati va 

mavzusini asosiy deb qarab, unga qarab etyudning asosiy mavzusi va gʻoyasini aniqlaymiz. 

Qarshi chiqayotgan qahramonning mavzusi va harakatini - ikkinchi mavzu va qarshi harakat 

qilib olish mumkin. 

Juft etyud ustida ishlash jarayonida talaba qahramonlarning xarakterini aniqlash va 

egallashning prinsiplarini oʻrganishi lozim. Bu bosqichda, bu narsani oʻrganish uchun, 

muallifning ssenariysidagi ishtirokchilarning xarakteristikasi material boʻlib xizmat qiladi. 

Talaba-rejissor va ijrochi ssenariyda koʻrsatilgan xarakterning chizgilarini topishda, 

yanada aniqlashtirib, ta’sirchanligini eng yuqori bosqichga olib chiqishlari lozim. Shuningdek 

xarakter ommaviy etyudlarda ham muhim sanaladi. Etyuddagi barcha ishtirokchilarning oʻziga 

xos jihatlarini izlab topishda rejissordan katta mehnat talab etiladi. 

Talaba-rejissorlar ommaviy etyudni yaratish jarayonida etyudlarning soniga qarab 

guruhlarga boʻlinib yoki butun guruh boʻlib bir etyudni yaratishlari mumkin. Bu yerda 

etyudlarning soni emas, balki sifati katta ahamiyatga ega. 

K.S.Stanislavskiy bu haqida shunday yozadi: “Ba’zi oʻqituvchilar haddan tashqari 

etyudlarni sifatiga emas, sonini koʻpaytirishga urinadilar. Ammo, ular bilib qoʻysinlarki, ishning 

sifat darajasi muhimdir. Mayli bitta etyud boʻlsin, ammo oxirigacha yetkazilgan, tugallangan, 

puxta oʻylangan boʻlsin. Toʻliq, astoydil ishlangan etyud haqiqiy ijodga, son va tashqi jihatdan 

ishlangani esa xaltura, “hunarmandchilik”ka olib keladi” [4, 122]. 

Ommaviy etyudlarni yaratishda talaba-rejissorlar hal etilishi kerak boʻlgan yangi 

vazifalarga duch keladilar. Ommaviy etyudda talaba-rejissorlarning ssenariy yaratish bilimlari, 

ijrochilik texnikasi va rejissorlik mahoratlari toblanadi. Chunki ommaviy etyudlar ustida ijodiy 

ish jarayoni birinchi kursning ikkinchi yarmidan boshlanadi. 

Ommaviy etyud asosida, bitta asosiy voqea boʻlib, barcha ishtirokchilarni birlashtiradi, 

etyud ustida ishlashning boshidan boshlab, oddiy oliy maqsad aniqlab olingan boʻlishi kerak. 

Etyud ustida amaliy ish olib borganda, uning ma’nosi yaxshilab oʻrganilib, harakatga 

yetaklovchi sharoitni toʻgʻri yoʻnaltirib, harakat orqali har qanday vujudga kelgan savolga javob 

bera olish kerak. Yetakchi xatti-harakat yoʻnalishini sezish uchun, uni vujudga keltiradigan 

boʻlaklarni boʻlishni oʻrganish uchun, ish jarayonida voqeadan voqeaga oʻtishdagi sahnaviy 

harakat rivoji yoʻnalishini koʻp marotaba tahlil qilish lozim. 

Koʻpincha talaba-rejissorlar etyudni chuqur tahlil qilmay, yuzaki qaraydilar. Ularni 

koʻproq etyudning tashqi tomoni – fabulasi qiziqtirib, oʻz ijrochilari orqali tasvirlashga harakat 

qiladilar. Etyud rivojini chuqur tahlil qilish faqatgina fabula yoʻnalishigina boʻlib qolmay, balki 

sahna badiiyligining boshqa elementlari orqali ham amalga oshiriladi. 

Ommaviy etyudda qiyin ruhiy holatlar boʻlishi shart emas, lekin unda albatta faol 

rivojlanayotgan kurash jarayoni – oʻtkir harakat qarama-qarshiligi boʻlishi kerak. Ommaviy 

etyudda sahna badiiyligining barcha elementlari mujassam boʻlib, birinchi navbatda ular 

yetakchi harakatning organik rivojlanish texnikasini mustahkamlaydi. 

Talaba-rejissor bu narsa ustida ishlaganda sahna maydonida harakatsiz turgan holatiga 

yetakchi xatti-harakat turtki boʻlib, obrazdagi xatti-harakat yoʻnalishiga yoʻllaydi. Oldiniga har 

bir talaba oʻzi uchun mantiqiy toʻgʻri boʻlgan harakat va holatni tanlab, bu holatni tasvirlash 

uchun oʻzining soʻzlari va harakatidan foydalanadi. Bu bosqichda jonli izlanish jarayoni, erkin 

improvizatsiyani talab qiladi. 

Ommaviy etyudlar ustida ishlayotganda har bir talaba-rejissor ish jarayonida yoki 

ijrochi vazifasini bajarganda quyidagilarni aniq bilishi lozim: ma’lum sahnaviy voqeaga qanday 

yondashish kerak; berilgan shart-sharoitda haqqoniy harakat degani nimani anglatadi; rolning 

mantiqiy harakatini bajarishda oʻzining gʻoyasi degani nimani anglatadi; rolning begona 

soʻzlarni qanday qilib oʻziniki qilish va qanday qilib qahramonning fe’l-atvorini oʻzining 

xayolida yaratilgan mantiqiy fikr bilan boyitish; mantiqiy harakatni qanday qayd etish kerak, 

lekin qayd qilish mumkin boʻlmagan sezgilar mantiqi; uzviy ravishda rivojlanayotgan yetakchi 

xatti-harakatga qanday yaqinlashish; oʻzining oliy maqsad haqidagi tushunchasini harakatga 

oʻtkazish; qanday qilib tipik xarakterlarni yaratish, buning uchun obrazni yaratishda tanish 

(oʻrganilgan) berilgan shart-sharoitlarni va xarakterlilikning elementlarini toppish [1, 298]. 

Ommaviy etyud gʻoyani obrazga koʻchirishning asosiy elementlari bilan tanishish 

imkoniyatini yaratadi. Birinchi bosqichda umumiy kompozitsiyada oʻz oʻrnini topa olish 

mahorati, juda ham muhimdir. Omma ichida oʻzining mantiqiy harakatini aniqlash, qachon 

oʻziga diqqatni jalb qilish yoki aksincha, hech kimga bilinmaydigan holda ikkinchi planga oʻta 

olishni oʻrganish juda ham muhimdir. 

Xulosa va takliflar. Etyudlar ijrochilar sonidan qat’iy nazar, hoh u yakka etyud, hoh 

ommaviy etyud boʻlsin albatta rejissor tomonidan tahlil etiladi. Etyudlarni tahlil qilganda uning 

quyidagi jihatlari oʻrganiladi: 

– Asarning mavzusi – bunda asar nima haqida ekanligi aniqlanadi; 

– Asar gʻoyasi – etyudda ilgari surilgan fikr; 

– Konflikt – etyuddagi voqeaga zid voqea va ularni kimlar keltirib chiqaradi; 

– Kompozitsion tuzilishi – prolog, tugun, voqealar rivoj, kulminatsion nuqta, yechim 

aniqlanadi; 

– Yetakchi xatti-harakat – oliy maqsadga olib chiquvchi yoʻl; 

– Oliy maqsad – shu asarni sahnalashtirish orqali rejissor nima demoqchi ekanligi; 

– Obrazlarga xarakteristika – ishtirokchilarga qisqacha xarakteristika beriladi.  

Talaba-rejissorlar tomonidan oʻylab topilgan etyudlarda tomoshabin toʻgʻri xulosa 

chiqarishi uchun hatti-harakatlar tizimi aniq ifodalanishi va uning uchun tushunarli boʻlishi 

kerak. 

